
Annotatsiya: Ushbu maqolada Respublikamizda kichik biznes va xususiy tadbirkorlikning iqtisodiy xavfsizligini ta’minlash 
va qo‘llab-quvvatlashning ilmiy tahlillari bayon etiladi. So‘nggi yillarda tadbirkorlikni rivojlantirish bo‘yicha ulkan rejalar 
amalga oshirildi. Lekin shu bilan birga, xususiy tadbirkorlik va kichik biznesda yuzaga kelayotgan muammolar, jumladan, 
tashqi iqtisodiy xavflar, raqobat hamda raqamli iqtisodiyot sharoitida vujudga kelayotgan muammolar bugungi kunda 
o‘z dolzarbligini yo‘qotmagan. Tadqiqot ishida xususiy tadbirkorlik va kichik biznesning xavfsizligini oshirish bo‘yicha 
tavsiyalar ko‘rsatilgan.

Kalit soʻzlar: kichik biznes, xususiy tadbirkorlik, iqtisodiy xavfsizlik, raqobat, moliyaviy barqarorlik, xavfsizlikka tahdid, 
tovlamachilik.
Abstract: This article presents a scientific analysis of ensuring and supporting the economic security of small businesses 
and private entrepreneurship in our country. In recent years, major plans have been implemented to develop private 
entrepreneurship. However, at the same time, existing problems in small businesses and entrepreneurship, including, 
external economic risks, competition, and challenges arising in the conditions of the digital economy, have not lost 
their relevance. The study also provides recommendations for improving the security of small businesses and private 
entrepreneurship.

Key words: small business, private entrepreneurship, economic security, competition, financial stability, security threats, 
extortion.
Аннотация: В данной статье представлен научный анализ обеспечения и поддержки экономической безопасности 
малого бизнеса и частное предпринимательства в нашей стране. В последние годы были реализованы масштабные 
планы по развитию предпринимательства. Однако наряду с этим проблемы, возникающие в сфере малого 
бизнеса и частное предпринимательства, внешнеэкономические риски, конкуренцию, а также вызовы в условиях 
цифровой экономики, не утратили своей актуальности. В исследовании также представлены рекомендации по 
повышению уровня безопасности малого бизнеса и частное предпринимательства.

Ключевые слова: малый бизнес, частное предпринимательство, экономическая безопасность, конкуренция, 
финансовая устойчивость, угроза безопасности, вымогательство.

K I R I S H
O‘zbekiston Respublikasi Prezidentining 2025-yil 19-martdagi “Kichik va oʻrta biznesning iqtisodiyotdagi 

oʻrnini oshirish chora-tadbirlari toʻgʻrisida”gi PF-50-son1li Farmoni bilan iqtisodiyotda kichik biznesning jadal 
rivojlanishi uchun qulay shart-sharoitlar yaratish, hududlarda biznes muhitini yanada yaxshilash, iqtisodiy 
o‘sishga turtki beruvchi yangi biznes tashabbuslarini amalga oshirishga ko‘maklashish, raqobatbardosh 
mahsulotlar bilan yangi tashqi bozor segmentlariga chiqishni qo‘llab-quvvatlash maqsad qilib belgilandi [1].

Kichik biznes va xususiy tadbirkorlik iqtisodiyotning ajralmas qismi bo‘lib, ular bozor iqtisodiyotining tayanch 
vazifasini o‘taydi. Asosan, bu subyektlar ulkan innovatsiyalarni amaliyotga tatbiq etish, yangi ish o‘rinlarini 
yaratish hamda iqtisodiy samaradorlikni oshirish yo‘llari bilan mamlakat iqtisodiyotiga sezilarli darajada ta’sir 
ko‘rsatadi. Masalan, 2020-yilda YaIMning 53,9 foizi kichik tadbirkorlik subyektlariga to‘g‘ri kelgan bo‘lsa, 2021-

1	  https://lex.uz/uz/docs/-7444738

yilda bu ko‘rsatkich 56,9 foizga yetgan. Bu sohaning barqaror rivojlanayotganidan dalolat beradi. Dunyoda 
yaratilayotgan yangi ish o‘rinlarining uchdan ikki qismi kichik biznes hissasiga to‘g‘ri keladi. Rivojlangan 
davlatlarda ish o‘rinlarining 68 foizi ushbu soha tomonidan yaratiladi. 2020-yilda mamlakatimizda band aholining 
73,8 foizi aynan shu sektor hissasiga to‘g‘ri kelgan [2].

Shu bilan birga, bir qancha iqtisodiy xavflar ushbu subyektlarning barqarorligini ta’minlashga to‘siq bo‘lib 
qolmoqda. Moliyaviy barqarorlikni ta’minlashda yuzaga keladigan qiyinchiliklar, tashqi iqtisodiy xavflarga nisbatan 
zaiflik, o‘zgaruvchan bozor sharoitida moslashishda vujudga keladigan qiyinchiliklar va raqamli texnologiyalarni 
joriy qilishdagi xavf-xatarlar shular jumlasidandir. Shuning uchun ham kichik biznes va xususiy tadbirkorlikning 
xavfsizligini ta’minlashda innovatsion strategiyalarni ishlab chiqish va davlatning qo‘llab-quvvatlashi orqali izchil 
yondashuvlarni yaratish muhim ahamiyatga ega.

M A V Z U G A  O I D  A D A B I Y O T L A R  S H A R H I
Kichik biznes va xususiy tadbirkorlikning iqtisodiy xavfsizligini ushbu soha olimlari turlicha talqin qiladilar. 

Xususan, O. Arefiyeva va T. Kuzenko iqtisodiy xavfsizlikni korxona resurslaridan samarali foydalanish holati, 
shuningdek, tashqi va ichki tahdidlardan himoyalash, bozorda uzoq muddatli barqaror savdoni ta’minlash 
sifatida qaraydi [3].

Rossiya Federatsiyasi va Yevropa Ittifoqida iqtisodiy xavfsizlik sohasida taniqli olim, iqtisodiy xavfsizlik va 
biznes boshqaruvi professori R. Smelik kichik biznes va xususiy tadbirkorlik faoliyatining xavfsizligini ta’minlash 
va resurslardan samarali foydalanish haqida fikr-mulohazalarini bildiradi [4].

Iqtisodiyot fanlari doktori, professor H. Abulqosimovning fikriga ko‘ra: “Tadbirkorlik faoliyatining iqtisodiy 
xavfsizligi – bu tadbirkorlik subyekti tomonidan yaratilgan hayotiy iqtisodiy manfaatlarni himoya qiluvchi huquqiy, 
tashkiliy, iqtisodiy, moliyaviy, ijtimoiy-iqtisodiy va muhandislik-texnik tabiatdagi chora-tadbirlar tizimidir. Bu xavf 
va tahdidlardan himoyalanish holatidir” [5].

Bu kabi ishlar shuni ko‘rsatadiki, kichik biznes va tadbirkorlikning iqtisodiy xavfsizligiga korxonaning 
nafaqat huquqiy va iqtisodiy munosabatlari, balki uning moddiy va intellektual resurslari ham sezilarli darajada 
ta’sir qiladi. Bu kabi belgilar ushbu subyektlarning moliyaviy barqarorligi, tijorat muvaffaqiyati va samarali ilmiy-
texnik rivojlanishini ta’minlaydi.

T A D Q I Q O T  M E T O D O L O G I YA S I
Ushbu maqolada mavzuni yoritish uchun turli usullardan foydalanilgan, xususan, tizimli tahlil va sintez, 

taqqoslash va muhokama. Umuman olganda, kichik biznes va xususiy tadbirkorlik uchun turli tahdidlar mavjud. 
Huquqiy shaxslar va yakka tartibdagi shaxslarning biznes faoliyatiga salbiy ta’sir ko‘rsatadigan, uning faoliyatini 
to‘xtatishga yoki iqtisodiy yo‘qotishlarga olib keladigan potensial yoki haqiqiy harakatlari ham kichik biznes va 
xususiy tadbirkorlikning xavfsizligiga tahdid soladi.

T A H L I L  V A  N A T I J A L A R
Hozirgi kunda xususiy tadbirkorlik va kichik biznes iqtisodiyot, siyosat va jamiyatdagi dinamik o‘zgarishlarga 

moslasha olishi uchun, eng avvalo, xavf-xatarlarni bartaraf etishi kerak. Dastlab, biz bu subyektlarning iqtisodiyot 
uchun qanchalik ahamiyatli ekanligini va ta’sirini ko‘rib chiqamiz. Quyidagi grafikda 2021–2025-yillarda 
mamlakat Yalpi ichki mahsulotida kichik tadbirkorlik subyektlari (foizlarda) aks etgan (1-rasm).

1-rasm. Kichik tadbirkorlik subyektlarining YaIMdagi ulushi dinamikasi[6]



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz 269

YA S H I L  I Q T I S O D I Y O T  VA  TA R A Q Q I Y O T
2026-yil. 2-maxsus son.
 Bakalavr talabalarining 

maqolalari to‘plami

Ko‘rsatkichlar tahlili shuni ko‘rsatadiki, berilgan davr mobaynida kichik tadbirkorlikning Yalpi ichki 
mahsulotidagi ulushi izchil pasayish tendensiyasini namoyon qilgan. Eng yuqori ko‘rsatkich 2021-yilda qayd 
etilgan bo‘lsa, eng kichik ulush esa 2025-yilga to‘g‘ri keladi. Grafikni yanada aniq tahlil qiladigan bo‘lsak, 2021-
yilda kichik tadbirkorlik YaIMning deyarli 57%ini tashkil qilgan. 2022-yilda ushbu subyektning ko‘rsatkichi sezilarli 
darajada kamayib, 54,4%ga tushgan. 2023-yilda pasayish sur’ati davom etib, ulush qariyb 53–54% atrofida 
shakllangan. Keyingi yillarda ham pasayish tendensiyasi saqlanib qolgan. Xususan, 2024-yilda ko‘rsatkich 
53,4%ni tashkil qilgan bo‘lsa, 2025-yilda kichik biznes 51,5%gacha pasayib borgan. Umumiy hisobda ushbu 
subyekt 5 yil davomida YaIMdagi ulushi taxminan 5–6% punktga qisqarganini ko‘rishimiz mumkin. Ushbu 
dinamika orqali biz so‘nggi yillarda kichik tadbirkorlikning iqtisodiyotdagi nisbiy salmog‘i qanchalik pasayib 
borganini tushunishimiz mumkin. Bundan ko‘rinadiki, iqtisodiy xavfsizlikni ta’minlash, institutsional qo‘llab-
quvvatlash mexanizmlarini rivojlantirish va raqobatbardoshlikni oshirishga bo‘lgan zaruriyat yanada dolzarbligini 
saqlab qolmoqda (1-jadval).

1-jadval. Kichik biznes uchun iqtisodiy xavfsizlikka ehtimoliy tahdidlar[7]

TASHKILOT ICHIDA(Jismoniy) TASHKILOT ICHIDA 
(Ijtimoiy-ma’naviy) TASHKILOT TASHQARISIDA

Tijorat siri hisoblangan axborotni 
saqlash tartibining buzilishi Jamoada nosog‘lom psixologik muhit Jinoiy tuzilmalar tomonidan 

noqonuniy harakatlar 
Tadbirkorning mulkiga qarshi 
noqonuniy harakatlar Korrupsiya va poraxo‘rlik Nosog‘lom raqobat

Xo‘jalik yurituvchi subyektlarning 
beqarorligi Iqtisodiy xavflar Biznes subyektlari o‘rtasidagi o‘zaro 

firibgarlik
Xodimlar va rahbariyat o‘rtasidagi nizolar Axborot xavfsizligiga tahdidlar

Shartnoma majburiyatlarni 
bajarmaslik va boshqalar

Jadvalda kichik biznesning iqtisodiy xavfsizligiga tahdidlar ichki va tashqi omillar asosida tasniflangan. 
Ichki tahdidlar o‘z navbatida jismoniy hamda ijtimoiy-ma’naviy omillarga ajratilgan. Jismoniy tahdidlarga tijorat 
sirining buzilishi, tadbirkor mulkiga qarshi noqonuniy harakatlar hamda xo‘jalik yurituvchi subyektlarning 
beqarorligi kiradi. Ushbu omillar korxonaning moliyaviy barqarorligi va faoliyat uzluksizligiga bevosita ta’sir 
ko‘rsatadi.

Ijtimoiy-ma’naviy tahdidlar esa jamoada nosog‘lom psixologik muhit, korrupsiya va poraxo‘rlik, iqtisodiy 
xavflar hamda xodimlar va rahbariyat o‘rtasidagi nizolarni o‘z ichiga oladi. Bunday omillar boshqaruv 
samaradorligini pasaytiradi va ichki muvozanatni izdan chiqaradi.

Tashqi tahdidlarga esa jinoiy tuzilmalar faoliyati, nohaq raqobat, biznes subyektlari o‘rtasidagi firibgarlik, 
axborot xavfsizligiga tahdidlar hamda shartnoma majburiyatlarining bajarilmasligi kiradi. Ushbu omillar 
korxonaning bozor muhitidagi barqarorligiga salbiy ta’sir etadi.

Umuman olganda, jadval kichik biznes iqtisodiy xavfsizligini ta’minlashda ichki boshqaruv tizimi va tashqi 
muhit omillarini kompleks ravishda nazorat qilish zarurligini ko‘rsatadi.

Grafik tahlili orqali kichik biznes va xususiy tadbirkorlik mamlakatimiz iqtisodiyotining ajralmas qismi 
hisoblanishini va ushbu subyektlar xavfsizligiga yanada ko‘proq e’tibor qaratilishi kerakligini tushunishimiz 
mumkin.

X U L O S A  V A  T A K L I F L A R
Bozor iqtisodiyotida kichik biznes va xususiy tadbirkorlik hamda korxonalarning iqtisodiy xavfsizligi muhim 

ahamiyatga ega. Kichik biznes va xususiy tadbirkorlikning iqtisodiy xavfsizligi ikki asosiy tarkibiy qismga ega. 
Birinchi yo‘nalish tashqi muhitning iqtisodiy xavfsizligiga tahdidlarni tahlil qilish bilan bog‘liq bo‘lsa, ikkinchi 
yo‘nalish tashkilotning ichki muhitidan kelib chiqadigan iqtisodiy xavfsizlikka tahdidlarni tahlil qilish bilan bog‘liq. 
Bizning fikrimizcha, tashkilotning iqtisodiy xavfsizligi to‘rtta bosqichdan iborat.

Birinchisi – hujjatlar bilan ishlash. Bu hujjatlarning haqiqiyligini va tasodifiy yoki ataylab qilingan xatolar 
mavjudligini aniqlashni ta’minlaydi.

Ikkinchisi – mol-mulkni boshqarish. Ushbu bosqich biznes subyektining ixtiyoridagi mulkni boshqarishga 
qaratilgan, ya’ni muntazam inventarizatsiya tekshiruvlari o‘tkaziladi.

Uchinchisi – moliyaviy hisobotlar bilan ishlash, bu barcha manfaatdor foydalanuvchilarga kerakli 
ma’lumotlarni taqdim etadi.

To‘rtinchisi – monitoring jarayoni, ya’ni korxonaning iqtisodiy xavfsizligi, bu moliyaviy komponent holatini 
xarakterlaydigan iqtisodiy ko‘rsatkichdir. Ushbu chora-tadbirlarning mazmunini batafsil tahlil qilgandan so‘ng, 
kichik biznes va xususiy tadbirkorlikning iqtisodiy xavfsizligini ta’minlash jarayoni juda murakkab va shu bilan 
birga juda muhim jarayon ekanligi xulosasi chiqariladi. Shu sababli, biznes subyektining faoliyati va uning 
moliyaviy barqarorligi tijorat muvaffaqiyati, samarali ilmiy-texnik rivojlanish, huquqiy va iqtisodiy, tashkiliy 
munosabatlar, moddiy va intellektual resurslar holatiga bog‘liq bo‘lishi tabiiydir. Shuni yodda tutish kerakki, 
kichik biznes va xususiy tadbirkorlikning iqtisodiy xavfsizligi, shuningdek, biznes maqsadlariga erishish uchun 
bevosita ishlatiladigan korporativ resurslardan samarali foydalanishga ham bog‘liqdir. Iqtisodiy xavfsizlikka 
tahdidlarni oldini olish, mavjud va paydo bo‘layotgan tahdidlarni bartaraf etish qobiliyatisiz samarali ish va 
barqaror iqtisodiy o‘sish mumkin emas.

